
Борис Трајковски, Претседател на Македонија: Јас сакам да го поздравам 
господинот Волфовиц, кој навистина како човек особено го ценам, човек кој 
активно учествува во промоцијата на демократијата и на безбедноста преку 
целиот свет. Тој е денеска тука да се заблагодари од негово лично име и од 
името на американската влада за поддршката која Република Македонија ја 
даваше на меѓународната коалиција од самиот почеток. Исто така, јас ја 
искористив приликата да го информирам дека Република Македонија на 6 јуни 
ќе испрати 40 свои луѓе да земат учество во меѓународната коалиција, во 
функција на поддршка на изградбата на демократското општество, 
демократските процеси во оваа држава, операцијата на хуманитарната помош 
која им е сега неопходно потребна, а исто така и за спроведување на мирот и 
редот во оваа држава. Заклучивме дека милиони луѓе во Ирак се ослободени 
благодарејќи водството, храброста и визијата на Претседателот Буш и - ова е 
мое лично мислење - дека и историјата овој процес на либерализација, на 
ослободување на Ирак ќе го забележи и многу милиони луѓе, исто така, ќе го 
паметат како чин на демократија. И јас уште еднаш ги поздравувам активностите 
и заложбите на Претседателот Буш и неговата администрација. Тоа значи дека и 
понатаму Република Македонија ќе стои зад политиката и активностите на 
американската администрација. Ја изразив нашата благодарност на тоа што на 2 
јуни беше потпишана Јадранската повелба што за нас претставува еден значаен 
документ, што ќе значи и поддршка во напорите кои ги чиниме во правец на 
реформите во одбраната и безбедноста, што ќе значи исто така и поттик за 
севкупните демократски процеси во државата и што поспремна Македонија да го 
пречека новиот бран на проширување на НАТО. Господин Волфовиц се 
интересираше и за актуелната политичко-безбедносна ситуација во земјава и во 
регионот и за процесите за безбедносно стабилизирање на земјата и 
целокупниот политички процес, исто така искажувајќи ги заложбите и 
ветувањата на Соединетите Американски Држави дека и понатаму ќе ги 
поддржуваат позитивните демократски процеси во Република Македонија. 
Благодарам.  
 
Г-дин Пол Волфовиц: Ви благодарам, господин Претседателе. Имавме 
навистина успешна средба. За мене тоа беше можност да ја искажам нашата 
поддршка за демократијата и за мирољубивото разрешување на проблемите 
овде во Македонија. Македонија дава пример што е особено значаен во овој дел 
на светот, пример за тоа дека разликите можат да се надминат мирољубиво и по 
пат на преговори, а не со примена на сила. Исто така, имав можност да ја 
искажам својата лична благодарност за поддршката што ни ја дава Македонија 
во Ирак. Ја ценам личната поддршка на Претседателот по ова прашање, и 
неговото разбирање дека она што го постигнавме во Ирак претставува 
ослободување на милиони луѓе од еден од најсуровите диктаторски режими во 
светот.Исто така, ние ја поздравуваме Јадранската повелба и аспирацијата на 
Македонија и на соседните држави да станат полноправни земји-членки на Евро-
атлантската заедница и целосно да ги инкорпорираат демократските вредности 
во Македонија и во нејзиниот нов систем. Во таа смисла, сметам дека реформата 
на македонските воени сили претставува суштински елемент во изградбата на 
една демократска Македонија и ние ја поддржуваме Македонија во тие напори. 
Дозволете ми да го кажам и тоа дека доаѓам од посетата на Босна и на Косово, и 
дека САД цврсто стои на определбата да ги поддржува мирот и стабилноста во 
овој неспокоен дел на светот. Решени сме да придонесеме тие напори да вродат 
со успех, а Македонија ја гледаме како важен партнер во тие напoри.  
 
Ви благодарам. 



 
Новинар:(неразбирливо) 
 
Борис Трајковски, Претседател на Македонија:Тимот на експерти беше во 
Македонија и тие ја понудија аргументацијата која впрочем е и позиција на 
Соединетите Американски Држави. И сега оваа аргументација треба да биде 
земена предвид на разгледување од страна на Владата на Република 
Македонија. Меѓутоа, очекувам и се надевам дека нашата одлука ќе биде во 
согласност со нашите национални и државни интереси, се разбира и во 
согласност со искуството на веќе докажаното партнерство и соработка меѓу 
Република Македонија и Соединетите Американски Држави. 
 
Новинар:(неразбирливо) 
 
Г-дин Пол Волфовиц: Жалам, јас многу патувам и не сум чул што се случува. 
Не ме изненадува тоа што ми го кажавте, дека во Мароко имало терористички 
напад. Сй уште има терористи, тие се сй уште опасни. Во текот на изминатата 
година и половина постигнавме голем успех против нив, а особено во 
последните неколку месеци. Сметам дека тоа што го избрале токму Мароко 
говори за нивните ужасни мотиви. Мароко се отскокнува во тој дел од светот 
како земја што прави значителни чекори кон демократијата и мислам дека 
терористите му се спротивставуваат на прогресот, тие сакаат да ги уназадат 
арапскиот и муслиманскиот народ. Не верувам дека е тоа желбата и на 
мнозинството Арапи и Муслимани. 
 
Новинар: Македонија уште од самиот почеток н даде поддршка на Америка во 
поглед на Ирак. Во јуни во Ирак ќе одат 39 наши луѓе за да помогнат во 
изградбата на мирот таму. Дали ќе има место за Македонија во изградбата на 
Ирак? 
 
Г-дин Пол Волфовиц: Сметам дека секоја земја што сака да му помогне на 
народот на Ирак во изградбата на подобра иднина може да одигра важна улога 
во помошта на реконструкцијата на Ирак, и сметам дека фактот што Македонија 
е една од земјите што уште на почетокот му даде своја поддршка на мирот во 
Ирак е нешто што ирачкиот народ веројатно долго ќе го памети. Се разбира, 
ирачкиот народ ќе решава за учеството на други земји во неговата обнова, но 
мислам дека Македонците таму би требало да бидат добре дојдени и ценети.  
 


